
GOUVÈNÈ CUOMO ANONSE LIRR PRAL REPARE SÈVIS TREN LIMITE NAN JOU LASEMÈN NAN BRANCH 

LONG BEACH 
 

Sèvis la pral Fonksyone Chak Èdtan pandan Peryòd Anpil Aktivite ak Chak Dezèdtan pandan Peryòd ki 
pa gen anpil aktivite, ant 4:58AM ak 8:58PM nan jou lasemèn 

 
Sèvis Lokomotiv Dizèl Pral Fonksyone Jouk Lè yo Kapab Repare twazyèm Enèji Elektrik nan Ray 

Toutolon Branch lan 
 

Kalandriye Sèvis la Tache  

 
Jodi a, Gouvènè Andrew M. Cuomo te anonse MTA Long Island Rail Road pral rekòmanse sèvis tren 
limite nan jou lasemèn ant Long Beach ak Lynbrook nan jou mèkredi 14 novanm a 5:00 AM, pou make 
premye fwa tren yo ap fonksyone nan Vil Long Beach ki te frape di depi Ouragan Sandy te mete 
blakawout nan twazyèm ray nan tout branch lan.  
 
Gouvènè Cuomo di konsa, “Etap-pa-etap, sistèm transpò komen New York ap reprann aktivite li apre 
konsekans katastwòf Ouragan Sandy. Sèvis limite a nan liy LIRR Long Beach ap yon èd pou tren banlye yo 
ak pou moun ki depannde sèvis sa a.” 
 
Avèk tren dizèl ki pa bezwen enèji twazyèm ray la, LIRR ap bay sèvis antre-sòti nan Branch Long Beach, 
pou fè tout arè yo ant Long Beach ak Lynbrook – apeprè yon dire 20 minit.  
 
Prezidan LIRR, Helena E. Williams, di konsa, “Nou rekonèt kijan li enpòtan pou sekou pou repare kèk 
nivo sèvis tren an nan Vil Long Beach ak nan kominote ki toutolon branch lan ki te devaste nan Sipè-
Ouragan Sandy. Nou konnen moun yo gen pou travay, epi travayè sekou yo bezwen kapab rive nan Long 
Beach pou ede nan efò reparasyon yo. Ekip jeni ou ak ekip yo t ap travay san pran souf pou jwenn yon 
solisyon. Sèvis dizèl sa a ap pèmèt nou ofri sèvis transpò toutolon branch lan.” 
 
Sèvis modifye a ap fonksyone ant 4:58 AM ak 8:58 PM nan jou lasemèn.  
Tren yo ap fonksyone nan peryòd anpil aktivite maten ak apremidi avèk koneksyon dirèk nan platfòm yo 

(nan direksyon dominan yo sèlman) nan Lynbrook epi y ap fonksyone chak dezèdtan pandan peryòd ki 
pa gen anpil aktivite yo. Pandan peryòd ki pa gen anpil aktivite yo, kliyan yo ka gen pou rete tann nan 
Lynbrook pandan apeprè 15 minit pou sèvis koneksyon an.  
 
Sèvis tren branch Long Beach p ap fonksyone nan jou wikenn oswa nan jou ferye, tankou Aksyondgras 
(Thanksgiving). Olye sa, y ap bay sèvis otobis nan chak estasyon ant Long Beach ak Lynbrook. 
 
Pri tikè LIRR pou lè gen anpil aktivite ak pou lè pa gen aktivite ap anvigè pou sèvis sa a, men kliyan yo ap 
gen pou peye pri tikè a nan estasyon an pou achte tikè yo nan tren an ant Long Beach ak Centre Avenue. 
Enèji nan kèk estasyon ak machin distribitè tikè yo toutolon branch lan ap rete deyò. Y ap peye pi piti pri 
tikè yo nan estasyon an pou kliyan k ap monte nan tren an nan: Centre Avenue, East Rockaway, 
Oceanside, Island Park ak Long Beach. Men, yo mande kliyan yo pou achte tikè yo davans kèlkeswa lè li 
posib pou yo evite reta. LIPA te repare kouran an nan estasyon Long Beach LIRR, epi biwo tikè a ap 
louvri. Biwo tikè Lynbrook ap louvri tou pandan senk (5) jou pa semèn pandan ijans sa a. 
 
Twa (3) nan kat (4) sou-estasyon elektrik ki sou branch Long Beach ki bay kouran pou twazyèm ray la te 
domaje anpil nan inondasyon yo. Yon sou-estasyon ki nan lakou Long Beach te pran domaj ant dlo lanmè 
a ak dlo ize ki te inonde nan yon izin tretman dlo ize toupre. Switch elektrik ki nan lakou Long Beach – 
kote tren yo estoke ak repare – te inonde ak domaje nan dlo lanmè. LIRR ap travay pou repare domaj yo. 
LIRR estime sèvis regilye a p ap rekòmanse pandan omwen yon lòt twa (3) semèn. 
 
LIRR te louvri sal-datant Long Beach li nan dat 6 novanm kòm yon estasyon konfò, pou pèmèt sitwayen 
yo chofe kò yo, itilize enstalasyon twalèt yo, ak jwenn koneksyon kouran pou chaje telefòn selilè yo ak 
lòt aparèy elektrik. Answit, LIRR t ap fonksyone yon sèvis otobis-navèt gratis sou branch lan. 

(See attached file: LongBeach_TT_EffectiveNov14.pdf) 

 

http://www.governor.ny.gov/
mailto:press.office@exec.ny.gov

